Dithero tsa Tirelano mo Kutlwanong

40/2014 Ka Sontaga wa 06 morago ga moletlo wa Modimo o o Borarobongwe, e le
ka 27. 06. 2014

MO LEINENG LA MODIMO O E LENG RARA LE MORWA LE MOWA O O BOITSHEPO!
1. Sefela sa 371 - 343/350

2. Thapelo: Modimo, Rara yo o mo legodimong, re leboga, Rara yo o mo
legodimong, ka o re tsetse seSwa mo kolobetsong gore re nne bana ba gago,
baruaboswa jwa botshelo jo bo sa khutleng. Re ka go leboga jang ka ntlha ya neo e
kgolo eo? Ke gona re kopang kajeno Mowa o o Boitshepo wa gago re re: A o
kabolole ditsebe tsa rona, o bule dipelo tsa rona ka Lefoko la gago, re gopodiwe, fa
re le bana ba gago. Mowa o o Boitshepo, o re gopotse ka kabelo e kgolo eo ka ntlha

ya ga Morwao yo o rategang, Morena le Mopholosi wa rona, Jesu Keresete. Amen.
3. Epistolo ka fa thulaganyong ya 2 e kwadilwe mo go Baroma 6:3-11;
Efangele ka fa thulaganyong ya 1 e kwadilwe mo go Matheo 28:16-20.

4. A go ipolelwe tumelo ya bokeresete!

5. Sefela sa 368 - 340/347

6. Thapelo ya mmadi wa thero.

7. Epistolo ka fa thulaganyong ya 6 e kwadilwe mo go 1 Petoro 2:1-10, e
re:"Jaanong bakelang bosula jotlhe le tsietso yotlhe le boitimokanyo le lefufa le
ditshebo tsotlhe, mme lo eletse masi a Lefoko a a sa pekwang, jaaka bana ba e leng
gona ba tsalwang, gore lo tle lo golele pholosong ka ona, fa lo lemogile gore Morena
o pelontle. Tlayang go ene yo e leng lentswe le le tshelang, le le latlhilweng ke
batho, mme e le le le tlhophilweng la botlhokwa mo Modimong; ineeleng go agiwa
jaaka maje a a tshelang go nna ntlo ya Mowa, ya boperesiti jo bo itshepileng, go
tsisa ditlhabelo tsa Mowa tse di kgatlhang Modimo ka Jesu Keresete. Gonne go
kwadilwe mo Lokwalong gore ‘Bona, ke baya lentswe la sekhutlo mo Sione le le
tlhophilweng la botlhokwa; yo o dumelang mo go lone ga a kitla a tlhajwa ke

ditthong.” Ke la botlhokwa mo go lona ba lo dumelang; mme mo go ba ba sa



dumeleng: ‘Lentswe le baagi ba le latlhileng le dirilwe letlapa la sekhutlo,” lentswe le
le kgopang, letlapa la seru;’ bone ba a kgotSwa, ka ba sa utlwe Lefoko; ke sona se
ba bileng ba se beetswe. Mme lona lo losika lo lo tlhaotsweng, lo boperesiti jwa
bogosi le morafe o o boitshepo le baruiwa ba Modimo, gore lo tumise ditiro tse
dikgolo tsa yo o lo biditseng go tswa mo lefifing, go tsena mo leseding la gagwe le le
gakgamatsang, lona ba e rileng pele lwa bo lo se morafe, mme jaanong lo batho ba
Modimo ba lo neng lo sa utlwelwe botlhoko, mme jaanong lo utlwetswe botlhoko."

Amen.

8. Thero: Barategi mo Moreneng Jesu Keresete, a boitumelo ke jo! Ke Sontaga wa
borataro morago ga moletlo wa borarobongwe! Haleluja!!! A go lebogwe Morena wa
rona Jesu Keresete, gonne ke Sontaga wa borataro morago ga moletlo wa
Borarobongwe! Ke rata Sontaga o thata, gonne mafoko otlhe a a rulaganyeditsweng
Sontaga ono a a re gopotsa gore re gopole kolobetso e e boitshepo e re
kolobeditsweng ka yona. Re kolobeditswe ka metsi mo leineng la Modimo o e leng
Rara, le Morwa le Mowa o o Boitshepo. Rotlhe re bana ba Modimo o e leng Mong-
wa-thata-yotlhe. Rotlhe ba re kolobeditsweng jalo re ba losika lo le longwe fela, e le
losika lwa Modimo, re agile mo go ona, mo ntlong ya ona, re abelwa mmogo mo
tafoleng ya ona, jaaka Paulo a kwadile mo lokwalong go Bagalatia, a re: “Gonne
lotlhe lo bana ba Modimo ka go dumela mo go Keresete Jesu. Gonne lona lotlhe ba
lo kolobeditsweng mo go Keresete, lo apere (apesitswe) Keresete. Ga go Mojuta
gongwe Mogerika,” (ga go Motswana gongwe Lezulu), “ga go motlhanka gongwe yo
o gololesegileng, ga go monna gongwe mosadi; gonne lotlhe lo tshwana fela (lo
mongwe fela) mo go Keresete Jesu.” Ke mafoko a a fetsang kgethololo yotlhe, re
mongwe fela mo go Keresete. A re se ka ra lebala e seng ka gope gore re

kolobeditswe, re bana ba Modimo re baruaboswa jwa botshelo jo bo sa khutleng.

Lefoko la thero ya kajeno le rata go re gopotsa gore re maje a a tshelang a a
kopantsweng mo ntlong ya Modimo. Lefoko lotlhe leo le eme mo motheong wa
kolobetso. Mo kgaolong ya ntlha go kwadilwe gore “a go bakwe Modimo, Rra Jesu
Keresete, Morena wa rona, o o re tsetseng gape ka fa boutlwelong-botlhoko jo
bogolo jwa ona.” Lokwalo Iwa ntlha lwa moapostolo Petoro lo godisa thata botsalo jo

boSwa jwa rona, e bong Kolobetso. Haleluja, re bana ba Modimo.



“Lo eletse masi a Lefoko a a sa pekwang, jaaka bana ba e leng gona ba
tsalwang, gore lo tle lo golele pholosong ka ona, fa lo lemogile gore Morena o
pelontle.” Barategi mo Moreneng keletso ya badumedi, ya bana ba Modimo ke go
rata, le go batla, le go eletsa ene Jesu Keresete go nna gaufi le ene. Fa Lefoko le re:
“Eletsang masi” le rayang ka ga masi ao? Paulo o ne a a re: Bakorinthe ba filwe
masi mo tshimologong, gonne ba ne ba sa nonofe go utlwa mafoko a a boteng,
gongwe a a bokete a a lebaganyeng le tumelo, a ba abela masi, a le sejo se se
botlhofo, gonne e ne e le masea malebana le tumelo, a re: “Ke lo otlile ka masi, e
seng ka dijo tse di tiileng; gonne lo ne lo ise lo di nonofele. Tota le jaanong ga lo ise
lo di nonofele,”Bakor. 3:2. Mafoko ao ke a a tshwanang le a a kwadilweng mo go
Baheb. 5:12-14, a a reng: “Gonne fa go lekanngwa sebaka, lo ne lo tshwanetswe
Iwa bo lo setse lo le baruti; mme go sa ntse go batlega gape gore lo rutiwe ditlhaka
tsa ntlha tsa Lefoko la Modimo; ee, lo boetse lo tshwanetswe ke lebese, e seng dijo
tse di loileng. Gonne mongwe le mongwe yo o sa ntseng a tshela ka lebese, ga a ise
a tlhalefele lefoko le le tletseng la tshiamo, ka a sa le lesea fela. Mme dijo tse di
loileng ke tsa ba ba godileng ba ba nang le maikutlo a a tlwaeditsweng go ka
farologanya tse di molemo le tse di bosula.” Fela Petoro ga a bue ka ga sejo se se
botlhofo sa badumedi, le e seng le batho ba ba iseng ba tlhaloganye, ba ba iseng ba
tiisiwe; ga a bue, a re: Re tshwanetse go eletsa tse di botlhofo, jaaka batho ba ba
iseng ba tlhaloganye sepe malebana le tumelo, mme o bua ka ga dijo tse di
boitshepo, tse di sa tlhakatlhakanngweng le sepe se se bosula, o bua ka ga Lefoko le
le boitshepo. Le tshwana le puo ya Kategisima e e boitshepo ka go tlhalosa kopo ya
ntlha ya thapelo ya Morena, e re: “Leina la Modimo le itshepisiwa, fa Lefoko la
Modimo le rutwa ka tshwanelo, mme rona, re le bana ba Modimo, re tshela ka
boitshepo ka fa Lefokong leo.” Ka mafoko a a reng: “Mme lo eletse masi a Lefoko a
a sa pekwang”, a raya Lefoko leo le le boitshepo, le le phepa, le le utlwalang sentle.
Lefoko leo le re bolelela rona ba re leng badumedi ka kolobetso, ba re leng bana ba
Modimo, ba re leng ba losika Iwa Modimo ka kolobetso gore re tshwanetse go utlwa
Lefoko la ona, re tthokomele go dumela ka go ja Lefoko le le phepa, le le utlwalang
sentle “gore re tle re golele pholosong ka ona.” Lefoko la thero ya kajeno le re
tlhalosetsa sentle, fa kolobetso ya rona e tshwanetse go tlhokomelwa jaaka tumelo

ya rona. A re se ka ra bua jaaka bale ba ba ipatang ka gore “ke kolobeditswe, ke na



le setifikeiti sa kolobetso. Ka ke tlhole ke tlhoka sepe se sengwe gore tumelo ya me
e tlhhongwe, e tshele, e tthomame. Nyaya, tota-tota re ntse re tlhoka masi ao gore
tumelo ya rona e tsoselediwe ka metlha, re nne re gopodiwe, fa re kolobeditswe, re
atamele mo Moreneng wa rona Jesu Keresete mo tirelong ya go utlwa Lefoko la
gagwe, le go kopa boitshwarelo mo boipobolong le go amogela mmele wa gagwe, le
madi a gagwe mo selalelong se se boitshepo, re tle re tshediswe mo tumelong ka go
gopodiwa kolobetso ya rona, tumelo ya rona e gole, e ate, re nne maje a a

tshedileng, re tshele jaaka Morena wa rona yo o tsogileng a tshela.

Jaaka Jesu a tshwayiwa ka lefoko la gagwe, fa e le letlapa le le tshelang, le le
tlhaotsweng, e le khumo e kgolo, le rona re maje a a tshelang. Ra tshediswa mo
kolobetsong gore re nne maje a a tshedileng mo ntlong ya gagwe e e leng kereke e
e boitshepo. Ke gore rotlhe re mo mmeleng wa ga Jesu Keresete, re tsentswe mo
mabotaneng a ntlo ya gagwe gore re direlane mo phuthegong ya gagwe e e leng
mmele wa gagwe, gongwe tempele ya gagwe e e boitshepo. Re atamela mo go ene
yo e leng letlapa la sekhutlo mo kagong eo gore re kopanngwe le botshelo le le
boitshepo jwa gagwe. Mme mo go bone ba ba dumeleng mo go Jesu Keresete yo e
leng lentswe le go kwadilweng ka ga lona gore: “Bonang, ke baya lentswe la kgopo
mo Sione, lefika la kgopiso; mongwe le mongwe yo o dumelang go go ene ga a nke

a tlhajwa ke ditlhong,” Baroma 9:33.

Petoro 0 a re kgothatsa, le go re ruta kajeno ka Lefoko le le supang tse re
tshwanetseng go di dira mongwe le mongwe mo boemong, gongwe mo tirong ya
gagwe, e le modumedi, e le yo o kolobeditsweng, a re: “Lentswe le baagi ba le
latlhileng le dirilwe letlapa la sekhutlo,’” lentswe le le kgopang, letlapa la seru;’ bone
ba a kgotSwa, ka ba sa utlwe Lefoko; ke sona se ba bileng ba se beetswe. Mme lona
lo losika lo lo tlhaotsweng, lo boperesiti jwa bogosi le morafe o o boitshepo le
baruiwa ba Modimo, gore lo tumise ditiro tse dikgolo tsa yo o lo biditseng go tswa
mo lefifing, go tsena mo leseding la gagwe le le gakgamatsang, lona ba e rileng pele
Iwa bo lo se morafe, mme jaanong lo batho ba Modimo ba lo neng lo sa utlwelwe
botlhoko, mme jaanong lo utlwetswe botlhoko." Barategi mo Moreneng, lefoko leo le
akaretsa tshegofatso e e tswang mo Modimong, Rara yo o legodimong. Wa re ntsha

mo lefifing, wa re tsenya mo leseding la ona. Wa re tsala gape gore re nne ba



morafe wa ona. Ka re le batho ba ba tlhaotsweng ke Modimo lefatshe le ise le nne,
Mong-wa-thata-tsotlhe, o re amogetse mo kolobetsong gore re nne ba ona. Ka
Lefoko la ona le ka selalelo se se boitshepo sa Morena Jesu Keresete re tlhongwa ke
Mowa o o Boitshepo gore re nne ba ba tshelang jaaka maje a a tshelang mo pusong
ya ona. Re ba ona, o re itse ka maina a rona. A re lebogeleng dineo tse dikgolo tsa

Modimo ka botshelo jotlhe jwa rona. Amen.

9. Thapelo: Modimo, Rara, o re dirile gore re nne ba gago. Re a leboga. Ke gona re
kopang gore o re tiise ka Mowa o o Boitshepo wa gago gore re gopole tseo mo
botshelong jotlhe jwa rona, fa re le ba gago ka Jesu Keresete. Amen. Thapelo ya

Morena: Rara wa rona yo o mo legodimong ...
10. Sefela sa 244 - 225/ -

A kagiso ya Modimo e e fetang tlhaloganyo yotlhe e boloke dipelo tsa rona le

maikutlo a rona mo go Keresete Jesu, Morena, Morepholosi. Amen.
Thero eno e kwadilwe ke P. C. Weber, ka ngwaga wa 2014.

Kgatiso le go rongwa ga dithero tseo go tshegediwa ke kopano e e bidiwang The

Lutheran Heritage Foundation.



